
Prietka tal-Milied 2023 

Mid-Djoċesi ta’ Għawdex 

 

IL-MILIED TA’ SAN FRANĠISK FI GRECCIO 

 

Narratur: Il-lejl tal-Milied! 

Lejl ta’ seħer, lejl ta’ ħolm, lejl li biddel l-istorja. 

 

Lejl ta’ mħabba: 

Alla hekk ħabb lill-bniedem li bagħat lil Ibnu l-waħdieni; 

u lejl ta’ indifferenza: 

ma kienx hemm post għalihom fil-lukanda. 

Lejl ta’ għożża: 

fisqietu u medditu f’maxtura. 

U lejl ta’ qalb iebsa: 

ġie f’daru, u niesu ma laqgħuhx. 

Lejl ta’ ġmiel f’daqsxejn ta’ għar: 

għax lil dawk li laqgħuh tahom li jsiru wlied Alla. 

 

Kemm kuntrasti fil-lejl meta twieled Sidna Ġesù Kristu! 

 

Kif nistgħu inħalluhom jinżlu f’qalbna kollha kemm huma? Kif nistgħu 

npoġġu flimkien l-imħabba tat-twelid mat-tbatija tal-għar? 

 

Franġisku ta’ Assisi kien qed jaħseb (fuq dan) bejnu u bejn ruħu meta 

f’daqqa waħda dar lejn Fra Leone u qallu: 

Franġisk

u 

Nixtieq nara bl-għajnejn tal-ġisem it-tbatija kollha li sab ruħu fiha l-

Mulej Ġesù, minħabba li naqsuh il-ħwejjeġ meħtieġa għal tarbija tat-

twelid. Nixtieq nara kif kien mimdud fil-maxtura fuq it-tiben bejn il-

barri u l-ħmar. Nixtieq nara… nixtieq inħoss f’laħmi l-imħabba li 

wasslet lil Alla biex jagħmel dan kollu għalija. 

 

Immur għand il-Papa u nitolbu permess biex niċċelebra l-quddiesa 

f’għar, qalb il-baqra u l-ħmar. Mhux hekk twieled Sidna Ġesù Kristu elf 

u mitejn sena ilu? U jien nixtieq li, meta jitwieled għalina mill-ġdid fl-

Ewkaristija, inkunu lkoll mill-ġdid f’għar. 

Narratur Franġisku, miexi lejn ir-raħal ċkejken ta’ Greccio, bagħat jistaqsi għal 

ħabibu Giovanni Velita. Ġwanni kien raġel nobbli imma b’qalb sempliċi 

u tajba. Malli ra lil Franġisku sellimlu: 

Ġwanni U mela inti hawn, ħabib Franġisku? Merħba bik. Kif inti? 

Franġisk

u 

Ismagħni, Ġwanni; din is-sena għandi bżonn pjaċir mingħandek. 

Ġwanni Jaqaw? Fiex nista’ naqdik, għidli? Għandek bżonn ta’ xi flus, ikel jew xi 

ħwejjeġ? Għidli! 

Franġisk

u 

Le, ħija Ġwanni. Xejn minn dan kollu. Ħaġa waħda biss irrid 

mingħandek. Irridek tħejjili għar b’baqra u ħmar, tqiegħed maxtura fin-

nofs, u għid lin-nies li din is-sena l-quddiesa ta’ nofsillejl ser nagħmluha 

hemm. 

Ġwanni F’għar? 

Franġisk

u 

Iva, f’għar. 

Ġwanni Jaħsbuna eretiċi u niġu fl-inkwiet! Taf bil-problemi li qalgħu l-Katari u l-

Albiġesi. Tgħidx kemm qed jeħduha kontra l-Knisja Kattolika! Jaħsbuna 

bħalhom. 

Franġisk

u 

Tinkwieta xejn, bniedem twajjeb. Mort għand il-Papa u għedtlu: “Ġesù 

Kristu twieled f’maxtura. Illum ukoll il-Mulej Ġesù jitwieled fostna 

waqt il-quddiesa meta jiġi kkonsagrat il-ħobż ażżmu. Nista’ nwelldu ġo 

għar jien ukoll nhar il-lejl tal-Milied?”. 

 

Qarras ftit wiċċu imma mbagħad ħares f’għajnejja u tbissimli: “Mur bis-

sliem, ċkejken ta’ Alla”, qalli. “Jalla l-Mulej jagħtik il-grazzja li tħoss 

f’qalbek l-imħabba ta’ dak il-lejl”. 

 

Hawn hi l-parċmina bil-permess! 

Ġwanni Għandi għar imdaqqas, maqtugħ f’nofs ir-rampa żonqrija fejn inqiegħed 

il-qfief u l-għodda, u fix-xita nistkennu jien u l-kelba tiegħi. Nista’ 

nħejjilek hemm. 

Franġisk

u 

Mela, ħija Ġwanni, mur lesti maxtura fl-għar tiegħek u imlieha bi ftit 

tiben u ġib il-ħmar u wieħed mill-għoġla tiegħek, u tinsiex tgħid lin-nies 

li din is-sena, għal-lejl tal-Milied, niltaqgħu hemm. 

 

Illejla, ħija Ġwanni, il-bosk tiegħek irid isir Ġenna. L-għasafar tal-bosk 

iqumu min-nagħsa tagħhom u jħollu lsienhom f’għana ta’ ferħ u ta’ 

mħabba. 

Narratur Meta daqq nofsillejl, fl-għar ta’ Greccio kienet tidher lesta l-maxtura bi 

ftit tiben fiha. Ma kinitx tingħaraf minn benniena ċkejkna. Il-ħmar u l-

għoġol kienu maqfulin, mixħutin fl-art jixtarru u b’għajnejhom kbar 

iħarsu lejn il-maxtura. Matul it-trejqa li sserrep mal-wied taħt is-siġar 

għoljin tal-faġġ bdew jidhru ġejjin in-nies tal-villaġġ bil-fjakkli 

mixgħulin f’idejhom. U hekk baqgħu miexja sa dak l-għar fi Greccio. 

 

U t-twajjeb Franġisku, sejjer ikanta l-Evanġelju. Skiet liema bħalu. Xi 

ħlewwa ta’ qalb! X’dija tas-Sema! Malli Franġisku spiċċa jaqra l-

Evanġelju, dar lejn in-nies, refa’ rasu, rabat idejh fuq sidru u beda jgħid: 

Franġisk

u 

Maħbubin ħuti ta’ Greccio, jiena nsellmilkom u nberikkom f’isem il-

Mulej, l-istess Mulej li tnax-il mitt sena ilu ried jitwieled u jsir bniedem 

bħalna f’maxtura bħal din, fil-bard u fil-faqar, imsaħħan min-nifs sħun 

tal-ħmar u tal-għoġol; imsaħħan bil-qalb ta’ Marija u Ġużeppi li 

għannquh fi ħdanhom. Dak il-lejl ta’ Betlehem kien sewwasew bħal dan. 

Intom, nies twajba, bħal Marija u Ġużeppi, bqajtu mqajmin. Ħallejtu s-

sodda tagħkom u ġejtu hawn bħar-ragħajja ta’ Betlehem. Ma ġibtux 

magħkom la inċens li jfewwaħ, la deheb li jlellex u lanqas mirra li 

tfejjaq. Imma ġibtu magħkom il-qalb tagħkom, ħajja u tħabbat bl-

imħabba. X’hemm isbaħ u egħżeż minn qalb bħal din? 

 

Jiena mort fil-għar ta’ Betlehem, imma l-għar kien baħħ għalkollox. Xi 

qsim il-qalb! Xi dwejjaq! Inxtħett għarkupptejja u bdejt nibki u nbus l-

art. Xi stajt nagħmel iktar minn hekk, nies twajba ta’ Greccio? Is-Sinjur 

u s-Sid tiegħi wkoll, darba waħda, bħal dan il-lejl beka minħabba fija u 

minħabba ħtijieti. Iżda filwaqt li kont nolfoq u nixher, deherli li smajt 

leħen ta’ Bambin ċkejken iqawwili qalbi u jgħidli: “La tibżax Franġisku; 

keċċi d-dwejjaq ta’ qalbek; qum u mur fil-paċi”. 

 

X’jonqosna ħlief dak il-Bambin ċkejken, Bambin qaddis, Bambin 

ħlejju?! U li kieku kellna narawh b’dawn il-għajnejn tal-ġisem… 

Narratur It-twajjeb Ġwanni, il-ħabib tal-qalb tal-bniedem ta’ Alla, ra tarbija 

ċkejkna, sabiħa ħafna, rieqda fil-maxtura, u Franġisku għannaqha b’idejh 

it-tnejn, u deher qisu qed iqajjimha min-ngħas. 

 

Tassew, hekk ġara. L-eżempju ta’ Franġisku kellu l-qawwa li jqajjem il-

fidi ta’ Kristu fil-qlub ta’ dawk li huma bla ħeġġa. It-tiben ta’ ġol-

maxtura, li n-nies żammewh b’għożża, fejjaq mirakolożament il-bhejjem 

morda, u ħarrab ħafna mard jittieħed. 

 

U t-twajjeb Ġwanni, hemm ħdejn il-bieb tal-għar tiegħu, miblugħ u 

mistagħġeb b’dak li kien qiegħed jisma’ u jara, donnu qiegħed joħlom, u 

bid-dmugħ f’għajnejh u bi lsienu jtemtem, beda jgħid lilu n-nifsu: 

“X’hena dan!”. 

 

Hekk, għeżież ħuti, fil-lejl tal-Milied tas-sena 1223, ir-raħal ta’ Greccio 

fl-Italja nbidel f’Betlehem ġdida, proprju kif kien xtaq Franġisku. U d-

dawl ta’ Ġesù Tarbija reġa’ xegħel il-qlub għajjiena u mifnija ta’ ħafna. 

 

Minn hawn reġgħet ħadet il-ħajja t-tradizzjoni ħelwa tal-Presepju li 

waslet sa żmienna u għadha sħiħa fid-djar tagħna. Mhux li kien dan is-

sinjal tal-għaġeb jiddi dejjem fi qlubna! 

 

Viva Ġesù Bambin!  

 


